
Tedlei affons! … Neve, russers enconuscheis vus tuts ed haveis segir gia magliau biars. Igl atun cura ch’ins sa cavar ils emprems truffels e la mumma ha tschagrun frestg, gest menaus ord l’alp, lu fa ella mintgaton russers e vus scheis adina puspei gustar els. E gnanc tgisà, buns ein els propi, ils russers. Mo danunder che nos russers han survegniu lur num, gliez saveis vus forsa aunc buc ed haveis segir marveglias. Sche tedlei pia:

Igl onn 1799 ei in trest onn en la historia da nossa Svizra, e trests eis el per l’entira Europa. Uiara dapertut. Era nossa paupra patria Svizra, ch’era memia pintga e fleivla per seriscuder e sedustar ha stuiu mirar tier, co las armadas dils cots irritai devastavan nies sulom e nos vitgs, e stueva quescher. Gie, quei era pilver trest.

In general ord la Russia cun num Suworow er’arrivaus cun ina gronda armada en l’Italia ed haveva scatschau ils Franzos ord la Lumbardia. Da leu leva el vegnir sur ils cuolms neu en Svizra e liberar era nossa patria dil giuv dils enguords Franzos che tertgavan gest da stuer esser mo els cheu. Naven dall’Italia ei Suworow cun sia schuldada russa vegnius dil Tessin siadora ed ei passaus sur il Gotthard giu encunter Uri e Sviz. Mo leu eis el vegnius rebattius dils Franzos ed ha danovamein stuiu prender la via sur las alps ed ei aschia arrivaus tochen vin Glaruna. Mo era leu han ils Franzos puspei fermau ad el la via engiuviars, aschia ch’igl ei restau ad el nuot auter che da seretrer sur il pass da Pigniu, era numnaus Veptga, e vegnir neu encunter la vallada dil Rein. Entras ils gronds viadis e strapazs ei ina gronda part dalla schuldada, ch’era strusch disada da marschar sur las alps, ida a frusta sin nos cuolms ed ha leutier aunc stuiu pitir grondamein dalla fom. Sco la détga raquenta, duei il general haver piars sin quei viadi da strapaz – ei regevi in’aura miserabla – schizun sia cassa d’uiara en in vadretg dil pass da Pigniu. Armadiras da fier, capellinas e spadas hagien quels da Pigniu e Rueun anflau aunc ditg suenter sin lur cuolms, mo la cassa, lezza seigi tochen al di dad oz aunc mai vegnida alla glisch. Sche vus haveis plascher, saveis ir duront la stad inagada ad encurir ella. Forsa haveis cletg!
Cura ch’ils Russ, fomentai sco els eran, ein vegni sur il pass neu, ein els era arrivai per part tochen ell’alp da Pigniu. Leu hagien els magliau si tut quei che fuvi d’anflar, tut il caschiel e la pischada ed era buiu da gust il latg. La fumeglia dad alp hagi stuiu fugir cun il muvel. La biestga ch’ei denton per part aunc curdada en lur mauns han ils Russ en lur gronda fom ual mazzau leu sin l’alp e magliau. Ussa restava sco ei para mo aunc ils tschagruns. Quels prendan ils Russ cun els ed arrivan plaunsiu a val. Ei fuva ils emprems dis d’october ed ils purs da Pigniu e Rueun fagevan prescha da metter ils truffels en tschaler. Mo la schuldada russa piteva aunca adina dalla fom. Aschia lai ella era vegnir dretg, nua che quei ei stau pusseivel, da prender ils truffels giu dils frusts. E cheu ha il pievel indigen saviu fastisar co ils Russ capevan da preparar ord truffels e tschagrun ina oreifra tschavera. Dapi quels dis ei quella specialitad russa era stada enconuschenta en Surselva e nus magliein aunc oz da gust ils russers. – Aschia regorda nus quella tratga aunc adina all’armada russa sut il general Suworow ch’ei passada pia igl atun 1799 il pass da Pigniu. Bandunond nossa patria grischuna ein ils Russ passai l’Austria e turnai anavos en lur patria. –
